
1. Əng sümüyü.
Əng sümüyü çənə sümüyündən fərqli olaraq, hərəkətsiz orqan olub, öz funksiyasına görə də ondan fərqlənir. Yuxarı çənə kompleksinin skeletini cüt əng, damaq, burun və almacıq sümükləri təşkil edir. çeynəmə əzələləri qrupundan təkcə bayır qanadabənzər əzələnin başı əng sümüyünə birləşdiyindən və üzərində olan digər əzələlər mimiki əzələlər olduğundan, çeynəmə zamanı, demək olar ki, yuxarı çənə əzələlərinin birbaşa funksional gərginliyini deyil, qida loxması və dişlər vasitəsilə çeynəmə təzyiqini qəbul edir. İlk baxışda çənə sümüyü ilə müqayisədə əng sümüyündə olan hava boşluqlarının – burun boşluğu və əng cibinin hesabına kövrək görünməyinə baxmayaraq, yuxarı çənə çeynəmə təzyiqinə qarşı çox davamlıdır. Bu, əng sümüyünün kompakt maddəsindən əmələ gəlmiş sümük qalınlaşması – kontrforsların hesabınadır. Yuxarı çənədə alın-burun, almacıq, damaq-qanad və damaq kontrforsları ayrıd edilir. Alın-burun kontrforsu vasitəsilə ön dişlər, qismən də birinci premolyarlara düşən çeynəmə təzyiqi, almacıq kontrforsu ilə premolyarlara, qanad-damaq kontrforsu ilə azı dişlərinə, damaq kontrforsu ilə çeynəmə zamanı köndələn istiqamətdə düşən təzyiqləri digər kəllə sümüklərinə ötürülür.
Yuxarı çənənim təşkilində iştirak edən əng sümüyü (maxilla) – üz skeletinin ən mühüm sümüklərindən olub, cütdür, cismdən və dörd çıxıntıdan – alın, almacıq, damaq və alveol çıxıntılarından ibarətdir. Cisminin ön səthi, arxa - gicgahaltı səthi, içəri – burun səthi və yuxarı – göz yuvası səthi vardır.

            
Əng sümüyünün burun səthində böyük deşik (haitus maxillaris) vardır. Bu deşik əng daxilində olan əng cibinə və ya Haymor mağarasına (antrum Hygmori) keçir. Əng sümüyünün ön səthi göz yuvasıaltı kənar vasitəsilə göz yuvasından ayrılır. Bu kenardan aşağıda göz yuvasıaltı dəlik (foramen infraorbitalis) yerləşir.həmin dəlik geridə göz yuvasıaltı kanal (canalis infraorbitalis) ilə birləşir. Buradan ön dişlərin sinir və damarlarına məxsus kiçik kanallar (canales alveolares anteriores) başlanır. Əngin gicgahaltı səthində əng qabarı (tuber maxillae) yerləşir. Bunun üzərində sinir və damarlara məxsus dəliklər vardır, bunlar da arxa alveol kanallarına (canales alveolares posteriores) keçir.
Əng sümüyünün ön yuxarı qismində alın çıxıntısı (processus frontalis), gicgahaltı, göz yuvası və ön səthləri birləşdiyi yerdə almacıq çıxıntısı (processus zygomaticus) vardır.
Əng sümüyü cisminin aşağı tərəfindəki çıxıntı alveol çıxıntısı (processus alveolaris) adlanır. Alveol çıxıntısının daxilində diş alveolları (alveoli dentales) yerləşmişdir. Hər əng sümüyündə səkkiz alveol vardır, bunlar bir-birindən alveolarası arakəsmələr (septa interalveolaria) vasitəsilə ayrılır. Kiçik və böyük azı dişlərinin alveolları daxilində diş köklərini bir-birindən ayıran kökarası arakəsmələr (septa interradicularia) olur.

